
““Yashil” iqtisodiyot va 

taraqqiyot” jurnali
Oʻzbekiston Respublikasi

Oliy ta’lim, fan va innovatsiyalar 
vazirligi huzuridagi Oliy 
attestatsiya komissiyasi 

rayosatining
2023-yil 28-fevraldagi 

333/5-sonli qarori bilan 
roʻyxatdan oʻtkazilgan.

HALOL MEHMONXONALARNI 
TASHKIL ETISHNING 
AHAMIYATI

Farxodov Zafar Qaxramon o‘g‘li
TDIU, Turizm fakulteti
Turizm va mehmondo‘stlik yo‘nalishi 2-bosqich talabasi
E-mail: fazliddinzafar59@gmail.com 
ORCID: 0009-0005-4334-0173

Ilmiy rahbar: 
Shaymanova Nigora Yusupovna
TDIU, Turizm va mehmonxona biznesi kafedrasi katta o‘qituvchisi, PhD
E-mail: yusupovnanigor@gmail.com
ORCID: 0009-0006-4461-0144

Annotatsiya: Ushbu maqolada halol mehmonxonalar turizm sohasida ularning tashkil etilishining dolzarbligi, iqtisodiy 
va diniy ahamiyati ilmiy jihatdan tahlil qilinadi. Tadqiqot jarayonida musulmon sayyohlar uchun qulay va xavfsiz shart-
sharoitlar yaratish, sifatli xizmat ko‘rsatishda xizmatlarning halol va shariat talablariga muvofiqligi eng muhim omil sifatida 
asoslab beriladi.

Kalit soʻzlar: halol mehmonxonalar, musulmon sayyohlar, halol turizm, halol sertifikat, xizmat sifatining halolligi, diniy va 
iqtisodiy ahamiyat.
Abstract: This article provides a scientific analysis of the relevance of establishing halal hotels in the tourism sector, as 
well as their economic and religious significance. The study emphasizes that creating comfortable and safe conditions 
for Muslim tourists and ensuring that services comply with halal principles and Sharia requirements are key factors in 
delivering high-quality services and promoting the development of halal tourism.

Key words: halal hotels, Muslim tourists, halal tourism, halal certification, service quality compliance, religious and 
economic significance.
Аннотация: В данной статье проводится научный анализ актуальности создания халяльных гостиниц в сфере 
туризма, а также их экономического и религиозного значения. В ходе исследования обосновывается, что создание 
комфортных и безопасных условий для мусульманских туристов, а также обеспечение качества услуг в соответствии 
с принципами халяль и требованиями шариата являются ключевыми факторами развития халяльного туризма.

Ключевые слова: халяльные гостиницы, мусульманские туристы, халяльный туризм, халяльная сертификация, 
качество халяльных услуг, религиозное и экономическое значение.

K I R I S H
XXI asrda turizm sohasining jadal rivojlanishi global miqyosda turistlar sonining oshishiga sabab bo‘lmoqda. 

Xususan, islom diniga e’tiqod qiluvchilar soni yil sayin ortib bormoqda. 2025-yil 23-noyabr holatiga ko‘ra, dunyo 
bo‘ylab taxminan 2 055 090 732 nafar kishi islom diniga e’tiqod qiladi, bu esa dunyo aholisining (8 220 362 

926) umumiy sonining 25 foizidan ortig‘ini tashkil etadi. Aholi soni bo‘yicha islom dunyodagi ikkinchi eng yirik 
din hisoblanadi.

Eng ko‘p musulmon aholisi quyidagi davlatlarda istiqomat qiladi: Indoneziyada – 242 700 000 kishi, 
Pokistonda – 240 760 000 kishi, Hindistonda – 200 000 000 kishi, Bangladeshda – 150 800 000 kishi va 
Nigeriyada – 97 000 000 kishi. Islom dini Osiyo, Afrika, Yaqin Sharq va Sahroi Kabir janubidagi Afrika mintaqasida 
joylashgan 26 mamlakatda rasmiy diniy tizim doirasida tan olingan.

Shu bilan birga, islom dinining dunyo bo‘yicha o‘sish sur’ati boshqa dinlarga nisbatan tezroq bo‘lib, global 
miqyosda eng tez rivojlanayotgan din sifatida e’tirof etiladi. Ushbu toifadagi sayyohlarga xizmat ko‘rsatish, 
jumladan, joylashtirish va ovqatlantirish vositalarini islom dini normalariga muvofiq tashkil etish, ibodat qilish 
uchun maxsus joylar hozirlash, jinslar bo‘yicha alohida xizmat turlari va hududlarni yaratish, umuman olganda, 
ularga “halol muhit”ni ta’minlab berish turizm industriyasi oldida turgan muhim vazifalardan biri hisoblanadi.

Mazkur turdagi mehmonxonalar uchun maxsus standartlar ishlab chiqilgan bo‘lib, ular 1-jadvalda keltirilgan.

1-jadval. Halol mehmonxonalarni tashkil etishda qo‘yilgan talablar va tavsif

№ Standartlar Tavsif

1 Halol ovqat va ichimliklar Faqat islom shariatiga muvofiq tayyorlangan ovqat va ichimliklar taqdim etiladi

2 Spirtli va harom mahsulotlar 
taqiqlanishi

Spirtli ichimliklar (pivo, aroq, vino va boshqalar) va harom mahsulotlar mavjud 
emas

3 Ibodat xonalari Namoz o‘qish uchun alohida xonalar mavjud

4 Ayollar va erkaklar uchun 
ajratilgan zonalar Suv havzasi, sauna va spa xonalari erkaklar va ayollar uchun alohida

5 Qur’on va ibodat joylari Qur’on nusxalari, sajda joylari va qibla yo‘nalishi belgilar mavjud

6 Islomiy axloqiy qoidalar Mehmonxona muhitida islomiy axloqiy qoidalar ustuvor bo‘ladi

Halol mehmonxonada qolish musulmon sayohatchilar uchun qator qulayliklarni yaratadi, jumladan:
1.	 Tinchlik. Halol mehmonxonalar islomiy qadriyatlar va tamoyillarga mos muhitni ta’minlaydi, bu esa 

musulmon sayohatchilarga xotirjamlik hissini beradi.
2.	 Qulaylik. Halol mehmonxonalar namozxonalar hamda halol sertifikatiga ega oziq-ovqat va ichimliklar 

bilan ta’minlaydi. Shu sababli musulmon sayohatchilar mos obyektlar va ovqatlanish variantlarini izlash haqida 
tashvishlanmaydi.

3.	 Madaniy va diniy qadriyatlarni hurmat qilish. Halol mehmonxonalar musulmon sayyohlarning madaniy 
va diniy qadriyatlariga hurmat bilan yondashadi.

Bugungi kunda dunyo bo‘ylab ko‘plab halol mehmonxonalar musulmon sayohatchilarga xizmat ko‘rsatib 
kelmoqda. Ulardan eng mashhurlari quyidagilar:

•	 Ritz-Carlton – Kuala-Lumpur, Malayziya;
•	 Fairmont Makkah Clock Royal Tower – Saudiya Arabistoni;
•	 Shangri-La mehmonxonasi – Dubay, BAA.
“Halol mehmonxonalar” iborasi qo‘llaniladigan joylarda “shariat mehmonxonalari” atamasi ham tez-tez 

uchraydi. Ushbu ikki turdagi mehmonxonalar o‘rtasidagi asosiy farq taom va ichimliklar taklifi hamda islom 
qonunlarining qanchalik darajada amal qilinishida namoyon bo‘ladi. Halol mehmonxonalar halol sertifikatiga ega 
oziq-ovqat va ichimliklar bilan ta’minlaydi, ya’ni mahsulotlar islom qonunlariga muvofiq tayyorlanadi. Biroq tartib-
qoidalar jihatidan ular shariat mehmonxonalariga nisbatan yengilroq bo‘ladi. Masalan, halol mehmonxonalarda 
shariat mehmonxonalaridan farqli ravishda erkaklar va ayollar birgalikda yurishi mumkin.

Shariat mehmonxonalari esa islom shariati talablariga to‘liq javob beruvchi, har jihatdan musulmon 
sayyohlarga diniy e’tiqodlariga zid bo‘lmagan yashash va xizmat ko‘rsatish imkonini beruvchi mehmonxonalardir. 
Ular halol mehmonxonalarga nisbatan yanada chuqurroq diniy tartib-qoidalarga asoslanadi.

Mazkur turdagi mehmonxonalar ham dunyoning bir qator hududlarida turistlarga xizmat ko‘rsatib kelmoqda. 
Ulardan eng mashhurlari quyidagilar:

•	 Al Meroz Hotel – Bangkok, Tailand;
•	 Madinah Mövenpick mehmonxonasi – Saudiya Arabistoni;
•	 Rixos Saadiyat Island – Abu-Dabi, BAA.
Ushbu turdagi mehmonxonalar ham sayyohlarga bir qator qulayliklar va imkoniyatlarni taqdim etadi 

(1-rasm).

1-rasm. Shariat mehmonxonalarining qulayliklari

M A V Z U G A  O I D  A D A B I Y O T L A R  S H A R H I
Tadqiqotning ilmiy-nazariy asoslarini shakllantirishda halol turizm, shariatga muvofiq mehmonxonalar 

hamda global halol bozor tendensiyalariga oid bir qator zamonaviy ilmiy ishlardan foydalanildi. Jumladan, 
Rahman, Azli, Zhaffar va Babge (2025) tomonidan yozilgan “Important References for Shariah-Compliant 
Hotels: Global and Local Perspectives” nomli maqolada global va mahalliy standartlarning o‘ziga xos jihatlari 
tahlil qilingan. Unda ta’kidlanishicha, global standartlar bozorda tanilish va xalqaro miqyosda kirib borish imkonini 
yaratsa, mahalliy standartlar teologik asoslanganlik va hududiy sharoitga moslikni ta’minlaydi. Biroq qamrov 
doirasi, terminologiya va amaliyotdagi farqlar ushbu tizimlar o‘rtasida yanada uyg‘unlikka ehtiyoj mavjudligini 
ko‘rsatadi. Tadqiqotchilar shariatga muvofiqlikni ta’minlovchi asosiy mezonlar, jumladan halol ovqatlanish, 
ibodat sharoitlari, xodimlar etikasi va xizmatlar dizayni masalalarini chuqur ilmiy tahlil qilganlar.

Shuningdek, Marlina va boshqalar (2025) tomonidan chop etilgan “Indonesia’s Strategy Creating Halal 
Tourism for Sustainable Development Goals” nomli maqolada Indoneziyaning halol turizm sohasidagi siyosati 
tahlil qilinib, uning Barqaror rivojlanish maqsadlari (SDGs) bilan integratsiyasi yoritilgan. Mualliflarning fikricha, 
halol turizm iqtisodiy diversifikatsiya, yangi turist segmentlarini jalb etish va milliy brendni rivojlantirishda muhim 
omil hisoblanadi. Ushbu yondashuv O‘zbekiston sharoitida qiyosiy tahlil va amaliy baholash olib borish uchun 
muhim ilmiy asos bo‘lib xizmat qiladi.

T A D Q I Q O T  M E T O D O L O G I YA S I
Ushbu tadqiqot halol mehmonxonalarni tashkil etishning nazariy asoslari, xalqaro standartlari hamda turizm 

bozoridagi talab dinamikasini tahlil qilishga qaratilgan bo‘lib, bir nechta ilmiy-uslubiy yondashuvlar asosida 
amalga oshirildi. Tadqiqot jarayonida ilmiy maqolalar, xalqaro turizm statistik ma’lumotlari, halol sertifikatlash 
me’yorlari hamda rasmiy turistik axborot saytlaridan olingan ma’lumotlar tizimli ravishda tahlil qilindi.

T A H L I L  V A  N A T I J A L A R
Halol turizm bozori global miqyosda tez sur’atlar bilan o‘sib borayotgan segmentlardan biri bo‘lib, 

raqamli yechimlar va sertifikatlash tizimlari orqali musulmon sayohatchilar uchun qulay va ishonchli sayohat 
imkoniyatlarini taqdim etmoqda. 2024-yilda halol turizm bozori hajmi 301,9 milliard AQSh dollariga baholangan 
bo‘lib, 2025-2032-yillar davomida o‘rtacha yillik o‘sish sur’ati (CAGR) 6,5 foizni tashkil etishi va bozor hajmi 
499,7 milliard AQSh dollariga yetishi kutilmoqda (2-jadval).

Bozor yetakchilari qatoriga CrescentRating, Mastercard, HalalTrip, Expedia Group, Tripadvisor, Google 
Travel, Airbnb va Salam Standard kabi kompaniyalar kiradi. Ushbu kompaniyalar raqamli innovatsiyalar, 
halol sertifikatlash tizimlari hamda global turizm tashkilotlari bilan hamkorlik orqali musulmon sayohatchilar 
uchun qulay shart-sharoitlar yaratmoqda. CrescentRating va HalalTrip asosan reyting standartlari hamda diniy 
asoslangan sayohat yechimlariga ixtisoslashgan bo‘lsa, Expedia va Tripadvisor platformalarida halol sayohat 
filtrlari orqali keng auditoriyani qamrab olish imkoniyati yaratilgan.

Mintaqaviy taqsimotga ko‘ra, 2024-yilda Osiyo-Tinch okeani mintaqasi bozorning eng katta ulushini (43 
foiz) egallagan bo‘lib, bunda Malayziya, Indoneziya va Tailandning rivojlangan turizm infratuzilmasi muhim 

rol o‘ynaydi. Yevropa esa 24 foiz ulush bilan ikkinchi o‘rinni egallab, ushbu mintaqada madaniy-meros turizmi 
hamda musulmon sayohatchilarga mo‘ljallangan mehmondo‘stlik xizmatlarining rivojlanishi bilan izohlanadi.

2-jadval. Halol turizm bozori yakuniy hisoboti
№ Ko‘rsatkichlar Ma’lumotlar
1 Bozor qiymati (2024) 301,9 milliard AQSh dollari
2 Bozor prognozi (2032) 499,7 milliard AQSh dollari

3 O‘rtacha yillik o‘sish sur’ati 
(CAGR, 2025-2032) 6,5%

4 Yetakchi kompaniyalar CrescentRating, HalalTrip, Mastercard, Expedia Group, Tripadvisor, Google 
Travel, Airbnb, Salam Standard

5 Yetakchi kompaniyalar 
faoliyati

Raqamli innovatsiyalar, halol sertifikatlash tizimlari, global turizm 
kengashlari bilan hamkorlik

6 Mintaqaviy taqsimot (2024) Osiyo-Tinch okeani – 43%Yevropa – 24%

7 Mintaqa tafsilotlari
Osiyo: Malayziya, Indoneziya, Tailand – rivojlangan turizm 
infratuzilmasiYevropa: meros turizmi va musulmon sayohatchilarga qulay 
mehmondo‘stlik

Har bir sohada sifat talab va taklifga bevosita ta’sir etuvchi eng muhim omillardan biri hisoblanadi. Turizm 
sohasida ham ushbu holat alohida ahamiyat kasb etadi. Turizm nomoddiy mahsulot yaratgani bois, xizmatning 
sifat darajasi faqat undan foydalanish jarayonida namoyon bo‘ladi. Shu sababli xaridorlar, ya’ni turistlar 
tomonidan asosiy e’tibor xizmat sifatiga qaratiladi. Mahsulot yoki xizmat sifatini aniqlashning eng ishonchli 
usullaridan biri esa uning sertifikatga ega ekanligidir. Sertifikatlash jarayonida mahsulot yoki xizmat belgilangan 
talab va standartlar asosida sinovdan o‘tkaziladi hamda ushbu talablar bajarilganda sertifikat taqdim etiladi.

Halol va shariatga muvofiq mehmonxonalar uchun sertifikatlash jarayoni mehmonxona faoliyatining islomiy 
talablar asosida tashkil etilishini, musulmon sayyohlar uchun xavfsiz va qulay muhit yaratilishini ta’minlovchi 
muhim bosqich hisoblanadi. Sertifikatlash orqali mehmonxonalar halol turizmni rivojlantirishga hissa qo‘shadi 
va o‘z xizmatlarini ishonchli hamda raqobatbardosh tarzda taqdim etish imkoniga ega bo‘ladi.

Halol mehmonxonalar uchun sertifikatlar dunyoning bir qator nufuzli tashkilotlari tomonidan beriladi. 
Jumladan, CrescentRating (Singapur) halol turizm sohasidagi eng yirik baholovchi tashkilotlardan biri 
hisoblanadi. Ushbu tashkilot tomonidan beriladigan sertifikat jahon miqyosida keng tan olingan bo‘lib, halol 
turizm reytinglari va indekslarini ishlab chiqish, mehmonxonalar va turizm xizmatlarining halol talablariga 
muvofiqligini baholash, shuningdek, musulmon sayyohlar uchun yo‘riqnomalar va mobil ilovalar taqdim etish 
kabi faoliyatlarni amalga oshiradi. Bundan tashqari, CrescentRating halol turizm sohasida yuqori natijalarga 
erishgan kompaniyalar va mamlakatlarni mukofotlab boradi.

Shuningdek, World Halal Tourism Organization (WHTO) – Jahon halol turizm tashkiloti ham ushbu 
yo‘nalishda muhim rol o‘ynaydi. Mazkur tashkilot halol turizmni rivojlantirish bo‘yicha xalqaro institutlar bilan 
hamkorlikda global strategiyalar ishlab chiqadi va ularni amaliyotga tatbiq etadi.

O‘zbekistonda ham halol turizmni rivojlantirish bo‘yicha normativ-huquqiy baza shakllantirilgan. Xususan, 
O‘zbekiston Respublikasi Turizm qo‘mitasi huzuridagi “Turizm xizmatlarini sertifikatlashtirish markazi” davlat 
unitar korxonasi tomonidan OʻzDSt 3334:2018 – “Turizm xizmatlari. Musulmon mehmondo‘stligi. Talablar” milliy 
standarti ishlab chiqilgan. Ushbu standart Malayziyaning MS 2610:2015 standarti asosida ishlab chiqilgan 
bo‘lib, uning 5.2-bandida musulmon sayyohlar uchun joylashtirish vositalariga qo‘yiladigan asosiy talablar 
belgilangan. Bu esa O‘zbekistonda jahon tajribasiga asoslangan halol turizm tizimini shakllantirishga xizmat 
qilmoqda.

Mazkur yo‘nalishda olib borilayotgan islohotlar natijasida O‘zbekiston xalqaro miqyosda e’tirof etilmoqda. 
Jumladan, 2023-yilda Xiva shahri Singapurda o‘tkazilgan “Halal in Travel Global Summit” anjumanida “Yilning 
Islomiy Yo‘nalishi” mukofotiga sazovor bo‘ldi. 2022-yilda esa Samarqand shahri “Islomiy meros yo‘nalishi” 
hamda “Yangi musulmon sayyohlar uchun eng do‘stona yo‘nalish” nominatsiyalarida g‘olib deb topildi.

Halol mehmonxonalar turizm sohasida sezilarli ijtimoiy, iqtisodiy va madaniy ta’sir ko‘rsatadi. Ijtimoiy 
jihatdan bunday mehmonxonalar musulmon sayohatchilar uchun qulay va xavfsiz sharoit yaratib, diniy va 
madaniy talablarni hisobga olgan holda oilaviy hamda guruhli sayohatlarni rag‘batlantiradi. Natijada turistlarning 
turizm faoliyatiga bo‘lgan ishonchi ortadi, mahalliy jamoalarda esa madaniy uyg‘unlik va ijtimoiy hamjihatlik 
mustahkamlanadi.

Iqtisodiy jihatdan halol mehmonxonalar yangi turistlar segmentini jalb etib, daromadlarning oshishiga, soliq 
tushumlarining ko‘payishiga hamda xizmat ko‘rsatish sohasida yangi ish o‘rinlarining yaratilishiga xizmat qiladi. 

Shu bilan birga, halol sertifikatlash tizimi mehmonxona brendi va mamlakat turizm imijini mustahkamlab, global 
raqobatbardoshlikni oshiradi.

Bu borada Malayziya shariatga muvofiq mehmonxonalarni rivojlantirish bo‘yicha tizimli yondashuvi tufayli 
global miqyosda yetakchi mamlakat sifatida tan olingan. Mazkur yondashuv halol turizm infratuzilmasini 
rivojlantirishda aniq strategiya, mukammal sertifikatlash tizimi va xizmat standartlariga qat’iy rioya etish bilan 
izohlanadi. Malayziya tajribasi shuni ko‘rsatadiki, halol mehmonxonalarning muvaffaqiyati faqat infratuzilmaga 
emas, balki sifatli boshqaruv, shariatga mos sertifikatlash, raqamli monitoring tizimlari va mijozlar ehtiyojlarini 
chuqur tahlil qilishga ham bevosita bog‘liqdir. Shu bois, boshqa mamlakatlar, jumladan Markaziy Osiyo davlatlari 
ham Malayziya tajribasidan kelib chiqib, halol mehmonxonalarni rivojlantirishda xizmat sifati va infratuzilmani 
uyg‘unlashtirgan kompleks yondashuvni joriy etishlari maqsadga muvofiqdir.

X U L O S A  V A  T A K L I F L A R
Halol mehmonxonalarni tashkil etish nafaqat musulmon sayyohlar uchun qulay va ishonchli turizm 

xizmatlarini taqdim etishga xizmat qiladi, balki mamlakat iqtisodiyotiga sezilarli darajada daromad keltirish 
imkonini ham yaratadi. Halol turizm – bu musulmon sayyohlarning diniy va madaniy talablarini inobatga olgan 
holda tashkil etilgan maxsus turizm tarmog‘i bo‘lib, u turizm industriyasining barqaror rivojlanishida muhim 
ahamiyat kasb etadi.

Mazkur turizm turi nafaqat sayyohlik faoliyatini kengaytiradi, balki yangi ish o‘rinlarini yaratish, mahalliy 
ishlab chiqarish va xizmatlar ko‘lamini oshirishga ham zamin yaratadi. Halol turizmning global miqyosda 
jadal rivojlanishi ko‘plab mamlakatlar uchun yangi daromad manbalarini ochib berib, iqtisodiy barqarorlikni 
ta’minlashda muhim omil sifatida namoyon bo‘lmoqda.

Bu jarayonda mehmonxonalar, restoranlar, aviakompaniyalar hamda boshqa turizm xizmatlari sohalarida 
halol standartlar va shariatga muvofiq xizmatlarning joriy etilishi musulmon sayyohlarning ishonchini qozonish 
va ularning ehtiyojlarini to‘liq qondirishda muhim rol o‘ynaydi. Halol mehmonxonalarni tashkil etish va ularda 
taqdim etilayotgan xizmatlarni sertifikatlash musulmon sayyohlar uchun qulay va xavfsiz muhit yaratibgina 
qolmay, mamlakatning xalqaro turizm bozoridagi nufuzi va ijobiy imijini oshirishga ham xizmat qiladi.

